
O‘SMIRLARNING 
IJTIMOIYLASHUV 
JARAYONINING MAZMUNI 
VA IJTIMOIY-PEDAGOGIK 
XUSUSIYATLARI
Nishanbayeva Odina Xikmatillayevna
“Oila va gender” ilmiy-tadqiqot instituti 1-bosqich doktoranti

Annotatsiya: Maqolada o‘smirlik davrida ijtimoiylashuv jarayonining mazmuni, mohiyati va ijtimoiy-pedagogik xususiyat-
lari nazariy jihatdan tahlil qilingan. Unda o‘smir shaxsining ijtimoiy tajribani o‘zlashtirishi, ijtimoiy munosabatlar tizimiga 
kirishishi, mustaqil ijtimoiy pozitsiyasining shakllanishi hamda tengdoshlar, oila va ta’lim muhiti bilan munosabatlarining 
ijtimoiylashuv jarayonidagi o‘rni yoritilgan. Shuningdek, mahalliy va MDH olimlarining ilmiy qarashlari hamda tadqiqotlari 
tahlili asosida o‘smirlarning ijtimoiylashuviga ta’sir etuvchi asosiy omillar aniqlashtirilgan. Tadqiqot natijalari o‘smirlarning 
muvaffaqiyatli ijtimoiylashuvini ta’minlashda ijtimoiy muhit, tarbiyaviy ta’sirlar va shaxsning faol ishtiroki o‘rtasidagi o‘zaro 
uyg‘unlik muhim ahamiyatga ega ekanligini ko‘rsatadi.

Kalit so‘zlar: o‘smirlik davri, ijtimoiylashuv, ijtimoiy tajriba, ijtimoiy munosabatlar, ijtimoiy muhit, ijtimoiy-pedagogik xusu-
siyatlar, oila, tengdoshlar, shaxs rivojlanishi, ijtimoiy moslashuv.
Abstract: The article theoretically analyzes the content, essence, and socio-pedagogical characteristics of the social-
ization process during adolescence. It examines adolescents’ acquisition of social experience, their integration into the 
system of social relations, the formation of an independent social position, and the role of relationships with peers, family, 
and the educational environment in the socialization process. In addition, an analysis of the scientific views and research 
of local and foreign scholars is used to identify the main factors influencing adolescent socialization. The findings demon-
strate that successful adolescent socialization largely depends on the harmonious interaction between the social environ-
ment, educational influences, and the individual’s active participation in the system of social relations.

Key words: adolescence, socialization, social experience, social relations, social environment, socio-pedagogical cha
racteristics, family, peers, personality development, social adaptation.
Аннотация: В статье теоретически анализируются содержание, сущность и социально-педагогические особен-
ности процесса социализации в подростковом возрасте. Рассматриваются освоение подростком социального 
опыта, его включение в систему социальных отношений, формирование самостоятельной социальной позиции, 
а также роль взаимоотношений со сверстниками, семьёй и образовательной средой в процессе социализации. 
Кроме того, на основе анализа научных взглядов и исследований отечественных и зарубежных учёных уточ-
няются основные факторы, влияющие на социализацию подростков. Результаты исследования показывают, что 
успешная социализация подростков во многом зависит от гармоничного взаимодействия социальной среды, вос-
питательных воздействий и активного участия самой личности в системе социальных отношений.

Ключевые слова: подростковый возраст, социализация, социальный опыт, социальные отношения, социальная 
среда, социально-педагогические особенности, семья, сверстники, развитие личности, социальная адаптация.

KIRISH
O‘zbekistonda yosh avlodni har tomonlama rivojlantirish, uning jamiyat hayotidagi faol ishtirokini ta’min

lash va ijtimoiy-ma’naviy jihatdan barkamol shaxs sifatida shakllantirish davlat siyosatining muhim yo‘nalish-
laridan biri hisoblanadi. Xususan, O‘zbekiston Respublikasi Vazirlar Mahkamasining 2026-yil 28-yanvardagi 
34-son1 qarorida uzluksiz ta’lim tizimida yoshlarni milliy qadriyatlarga sadoqat va vatanparvarlik ruhida tarbi-
yalash samaradorligini oshirish vazifalari belgilangan [1].

Shuningdek, O‘zbekiston Respublikasi Prezidentining 2026-yil 20-apreldagi PF-66-son2 Farmoni bilan 
“Yangi O‘zbekiston yoshlari – 2030” strategiyasi doirasida yoshlarning ijtimoiy faolligini oshirish, ularning jami-
yatdagi ishtirokini kengaytirish va yoshlar bilan ishlash tizimini takomillashtirishga qaratilgan vazifalar belgi-

1	 https://lex.uz/uz/docs/-8022994 
2	 https://lex.uz/uz/docs/8155028 

langan. Mazkur yondashuv o‘smirlarning ijtimoiylashuvini shaxs, ta’lim-tarbiya muhiti va jamiyat bilan o‘zaro 
munosabatlar jarayonida o‘rganish zaruratini kuchaytiradi [2].

Bundan tashqari, O‘zbekiston Respublikasi Prezidentining 2024-yil 14-noyabrdagi PF-185-son3 Farmonida 
bolalarni ijtimoiy himoya qilish tizimini takomillashtirish, ularning huquq va manfaatlarini ta’minlash hamda tarbi-
yalash xizmatlarini rivojlantirishga oid vazifalar belgilangan. Bu esa o‘smirlarning ijtimoiylashuvida oila, tarbiya 
va ijtimoiy muhitning o‘zaro ta’sirini hisobga olish muhimligini ko‘rsatadi [3].

Mazkur normativ-huquqiy hujjatlar asosida o‘smirlarning ijtimoiylashuv jarayonini shaxsning jamiyatdagi 
munosabatlar tizimiga kirishishi, ijtimoiy tajribani o‘zlashtirishi va mustaqil ijtimoiy pozitsiyasini shakllantirishi 
nuqtayi nazaridan tahlil qilish mumkin.

MAVZUGA OID ADABIYOTLAR SHARHI
O‘smirlik davri shaxsning ijtimoiy munosabatlar tizimiga faol kirib borishi, o‘z ijtimoiy mavqeini anglashi 

va jamiyat tomonidan qabul qilingan me’yor hamda qadriyatlarni o‘zlashtirishi bilan tavsiflanadi. Shu bois 
o‘smirlarning ijtimoiylashuv jarayoni psixologik, pedagogik va ijtimoiy omillarning o‘zaro ta’siri asosida kechadi
gan murakkab jarayon sifatida namoyon bo‘ladi. O‘smirlarning ijtimoiylashuvi mazmuni va mexanizmlari MDH 
olimlari tomonidan ham turli ilmiy-nazariy yondashuvlar asosida tadqiq etilgan. G. M. Andreeva, A. V. Mudrik, 
R. M. Shamionov, V. D. Polejayev, M. V. Polejayeva va D. I. Feldshteyn kabi olimlarning qarashlari alohida 
ahamiyat kasb etadi.

A. V. Mudrik ijtimoiylashuvni insonning jamiyatdagi mavjud ijtimoiy tajribani o‘zlashtirishi va ijtimoiy muno-
sabatlar tizimiga kirib borishi bilan bog‘liq jarayon sifatida qaraydi. Olim ijtimoiylashuvga ta’sir etuvchi omillarni 
mega-, makro-, mezo- va mikro omillarga ajratib, shaxsning ijtimoiylashuvi turli ijtimoiy muhitlar va institutlarning 
o‘zaro ta’siri natijasida amalga oshishini ta’kidlaydi. U ijtimoiylashuvning taqlid, identifikatsiya va ekzistensial 
bosim kabi mexanizmlariga e’tibor qaratadi [4]. Mazkur yondashuv tadqiqotimizda o‘smirlar ijtimoiylashuviga 
ta’sir etuvchi omillarni turli ijtimoiy muhitlar kesimida tahlil qilish uchun nazariy asos bo‘lib xizmat qiladi.

G. M. Andreeva ijtimoiylashuvni ikki tomonlama jarayon sifatida talqin qiladi. Uning fikricha, bir tomondan, 
individ ijtimoiy muhitga kirishish orqali ijtimoiy tajribani o‘zlashtiradi, ikkinchi tomondan esa, o‘zining faol faoli-
yati orqali mavjud ijtimoiy munosabatlar tizimini qayta ishlab, uni rivojlantirishda ishtirok etadi. Shu jihatdan 
ijtimoiylashuvni faqat jamiyat talablariga moslashish sifatida emas, balki shaxsning faol subyekt sifatida shakl-
lanishi jarayoni sifatida baholash mumkin [5].

Ushbu qarash tadqiqotimizda o‘smirni ijtimoiylashuv jarayonining passiv ishtirokchisi emas, balki ijtimoiy 
munosabatlarni faol shakllantiruvchi subyekt sifatida ko‘rib chiqish imkonini beradi. Shu o‘rinda D. I. Feldshteyn 
shaxsning ontogenezdagi rivojlanishini uning ijtimoiy munosabatlar va faoliyat tizimiga kirishishi bilan bog‘laydi. 
Olimning bosqichma-bosqich ijtimoiy rivojlanish konsepsiyasida shaxsning turli yosh davrlarida jamiyat bilan 
munosabatlari va ijtimoiy faoliyatining o‘zgarishi muhim o‘rin tutadi. Ushbu yondashuv o‘smirlik davrini shax-
sning ijtimoiy pozitsiyasi, mustaqilligi va jamiyatdagi o‘rnini anglash jarayoni kuchayadigan bosqich sifatida 
tahlil qilish imkonini beradi [6]. Umuman olganda, mazkur nazariy qarashlar o‘smirlar ijtimoiylashuvini ijtimoiy 
muhit, faoliyat va munosabatlar birligi asosida o‘rganish zarurligini ko‘rsatib, tadqiqotimizning nazariy-metod-
ologik asosini belgilashga xizmat qiladi.

L. S. Vigotskiyning madaniy-tarixiy yondashuvida esa shaxs rivojlanishi uning ijtimoiy muhit bilan muno
sabatlari va muayyan yosh davriga xos bo‘lgan ijtimoiy rivojlanish vaziyati bilan bog‘liq holda qaraladi. Mazkur 
yondashuv o‘smirlarning ijtimoiylashuvini faqat individual psixologik o‘zgarishlar emas, balki ijtimoiy muhit bilan 
o‘zaro ta’sir jarayoni sifatida tahlil qilish imkonini beradi [7].

L. I. Bojovich o‘smirlik davrida bolaning oiladagi ijtimoiy mavqei sezilarli darajada o‘zgarishini, unga 
nisbatan yuqoriroq talablar qo‘yilishini va, eng avvalo, mustaqillikka bo‘lgan ehtiyojining kuchayishini ta’kidlaydi. 
Olimning fikriga ko‘ra, aynan shu davrda o‘smirning tengdoshlari bilan munosabatlari kengayib, jamoada o‘z 
o‘rnini topishga intilishi kuchayadi. Tengdoshlari tomonidan bildiriladigan talablar va shaxslararo munosabatlar 
o‘smir shaxsining shakllanishiga sezilarli ta’sir ko‘rsatadi [8]. Mazkur qarash tadqiqotimizda o‘smirlik davrida 
oiladagi ijtimoiy mavqe, mustaqillikka bo‘lgan ehtiyoj va tengdoshlar bilan munosabatlarning ijtimoiylashuvga 
ta’sirini yoritish uchun muhim nazariy asos bo‘lib xizmat qiladi.

V. D. Polejayev hamda M. V. Polejayeva ijtimoiylashuvga quyidagicha ta’rif beradi: ijtimoiylashuv shaxs
ning shakllanish jarayoni bo‘lib, uning davomida individ o‘zining ijtimoiy roliga xos bo‘lgan ko‘nikmalar, xulq-
atvor namunalari va ustanovkalarni o‘zlashtiradi [9]. Mazkur jarayonni tashqi ta’sirlarning ichki o‘zlashtirishga 
mexanik tarzda ko‘chirilishi sifatida tushunmaslik lozim, chunki ijtimoiylashuv jarayonida inson o‘z ijtimoiy muhi-
tining qadriyatlarini qayta ishlab, ularni o‘zining shaxsiy qadriyatlariga aylantiradi.

3	 https://lex.uz/uz/docs/-7777239 

Ijtimoiylashuv o‘z-o‘zidan yuzaga keladigan hamda maqsadli ta’sirlarni o‘z ichiga oladi. Ikkinchi holatda esa 
bu tarbiya bo‘lib, u ijtimoiylashuvning o‘zidan alohida jarayon sifatida qaraladi. Ushbu yondashuv tadqiqotimizda 
o‘smirlarning ijtimoiylashuvini xulq-atvor namunalari, ijtimoiy rollar va qadriyatlarning o‘zlashtirilishi hamda 
shaxsiy qadriyatlarga aylanishi jarayoni sifatida tahlil qilish imkonini beradi.

R. M. Shamionov ijtimoiylashuvni faqat ijtimoiy normalarni o‘zlashtirish bilan chegaralamaydi. Uning 
yondashuvida shaxs ijtimoiy tajribani o‘zlashtirish bilan birga, uni qayta ishlab, o‘z shaxsiy tizimiga integratsiya 
qiladi va ijtimoiy munosabatlarda namoyon etadi. Olim ijtimoiylashuv jarayonining shaxsning subyekt sifatidagi 
faolligi bilan bog‘liqligiga alohida e’tibor beradi [10]. Mazkur yondashuv tadqiqotimizda o‘smirning ijtimoiylashuv 
jarayonidagi faol subyekt sifatidagi rolini, ijtimoiy tajribani o‘zlashtirish va uni shaxsiy tajribasiga aylantirish 
xususiyatlarini asoslashga xizmat qiladi.

Shaxsning o‘zini, xulq-atvor xususiyatlarini va jamiyatdagi o‘rnini qanday tasavvur qilishi asosida shakl
langan obraz  “Men” obrazi deb ataladi. Ushbu obrazning real hayotga qanchalik mos kelishi va adekvatligi 
shaxsning psixologik yetukligini ifodalovchi muhim mezonlardan biridir.  “Men” obrazining  ijtimoiy-psixologik 
ahamiyati shundaki, u shaxsning o‘zini anglashi, tarbiyalanishi va ijtimoiy muhitga moslashishida muhim rol 
o‘ynaydi.  “Men” obraziningijobiy va salbiy shakllanishida shaxsni o‘rab turgan muhit, atrofdagi insonlar va 
ularning unga bo‘lgan munosabati katta ahamiyatga ega.

Shu o‘rinda I. S. Kon o‘smirlik va ilk yoshlik davrida o‘zini anglash jarayonini shaxs rivojlanishining markaziy 
jihatlaridan biri sifatida ko‘rib, “men” obrazining shakllanishi hamda shaxsning o‘ziga munosabatining rivojla
nishiga alohida e’tibor qaratadi. Bu jarayon o‘smirning o‘z imkoniyatlarini baholashi, ijtimoiy munosabatlardagi 
o‘rnini anglashi va mustaqil pozitsiyasini shakllantirishida muhim ahamiyat kasb etadi.

Yuqoridagi ilmiy qarashlarni umumlashtirib, o‘smirlarning ijtimoiylashuvini ijtimoiy tajriba, me’yor va qadri-
yatlarni o‘zlashtirish, ijtimoiy munosabatlar va rollarni egallash, o‘zini anglash hamda mustaqil ijtimoiy pozitsi-
yani shakllantirish jarayoni sifatida talqin qilish mumkin. Uning ijtimoiy-pedagogik xususiyatlari o‘smirning faol 
subyekt sifatidagi mavqei, mustaqillikka intilishi, tengdoshlari va kattalar bilan munosabatlari, shuningdek, oila, 
ta’lim va raqamli muhitning ta’siri bilan belgilanadi.

TADQIQOT METODOLOGIYASI
Tadqiqotning metodologik asosini shaxsning ijtimoiylashuvi, o‘smirlik davrida shaxs rivojlanishi va ijtimoiy 

munosabatlarning shakllanishiga oid psixologik hamda pedagogik yondashuvlar tashkil etdi. Tadqiqotda nazariy 
tahlil, qiyosiy tahlil, umumlashtirish va tizimlashtirish  metodlaridan foydalanildi. Mazkur metodlar orqali 
o‘smirlarning ijtimoiylashuv jarayonining mazmuni, unga ta’sir etuvchi ijtimoiy muhit, oila, tengdoshlar va ta’lim 
muassasasining o‘rni hamda ijtimoiy-pedagogik xususiyatlari tahlil qilindi.

Tadqiqotda A. V. Mudrik, G. M. Andreeva, D. I. Feldshteyn, L. I. Bojovich, V. D. Polejayev, M. V. Polejayeva 
va R. M. Shamionov kabi olimlarning ijtimoiylashuvga oid ilmiy qarashlari nazariy manba sifatida o‘rganildi.

TAHLIL VA NATIJALAR
Yuqoridagi nazariy qarashlarni umumlashtirgan holda, bizningcha, o‘smirlarning ijtimoiylashuvi – shaxs

ning oila, tengdoshlar, ta’lim va boshqa ijtimoiy muhitlar bilan o‘zaro munosabati jarayonida ijtimoiy me’yorlar, 
qadriyatlar, rollar va xulq-atvor namunalarini o‘zlashtirishi, ularni shaxsiy tajribasi asosida qayta ishlashi hamda 
mustaqil ijtimoiy pozitsiyasini shakllantirish jarayonidir. Bunda o‘smirning ijtimoiylashuvi faqat tashqi muhitga 
moslashish emas, balki mavjud ijtimoiy tajribani faol o‘zlashtirish, baholash va amaliy faoliyatda namoyon etish 
bilan tavsiflanadi. Yuqoridagi adabiyotlar tahlilidan kelib chiqqan holda, o‘smirlarning ijtimoiylashuvining ijti-
moiy-pedagogik xususiyatlarini quyidagi jihatlar orqali umumlashtirish mumkin:

1.	 Ijtimoiy muhitga faol kirishish va ijtimoiy tajribani o‘zlashtirish.

2.	 Oila va ota-ona tarbiyasining ta’siri.

3.	 Tengdoshlar guruhi bilan munosabatlarning kuchayishi.

4.	 Ta’lim muassasasi va pedagogik muhitning ta’siri.

5.	 Mustaqillik, mas’uliyat va o‘zini boshqarishning rivojlanishi.

Zamonaviy raqamli muhit ta’sirida ijtimoiy munosabatlarning yangi shakllarining yuzaga kelishi.
Shu bilan birga, o‘smirning ijtimoiylashuv jarayoni barcha oilalarda bir xil sharoitda kechmaydi. Oiladagi 

emotsional muhit, ota-onalar o‘rtasidagi munosabatlar, tarbiya uslubi, muloqot xarakteri hamda oilada mavjud 
nizolarning davomiyligi va intensivligi uning ijtimoiy tajribani o‘zlashtirishiga bevosita ta’sir ko‘rsatishi mumkin. 
Ayniqsa, doimiy nizolar hukm suradigan oilada o‘smir ijtimoiy munosabatlarni kuzatish va o‘zlashtirish jara
yonida ziddiyatli xulq-atvor namunalari, emotsional beqarorlik, ishonchsizlik yoki muloqotdagi qiyinchiliklarga 

duch kelishi ehtimoli ortadi. Shu sababli o‘smirlarning ijtimoiylashuvini o‘rganishda oilaning nafaqat mavjudligi, 
balki uning ijtimoiy-psixologik sifati ham muhim tadqiqot omili sifatida qaralishi lozim.

O‘smir ijtimoiylashuvini faqat unga ta’sir etuvchi omillar yig‘indisi sifatida emas, balki xavf va himoya omil-
larining o‘zaro ta’siri sifatida ko‘rib chiqish maqsadga muvofiq. Oilada doimiy nizolar, emotsional qo‘llab-quv-
vatlashning yetishmasligi, avtoritar yoki befarq tarbiya, tengdoshlar tomonidan rad etilish kabi holatlar ijtimoiy-
lashuv uchun xavf omillari bo‘lsa, ota-onaning qo‘llab-quvvatlashi, ijobiy pedagogik muhit, sog‘lom tengdoshlar 
munosabatlari, o‘zini boshqarish va stressni yengish ko‘nikmalari himoya omillari sifatida namoyon bo‘lishi 
mumkin.

Shuningdek, o‘smirning ijtimoiylashuv jarayonida uning oilada va jamiyatda egallaydigan gender rollari 
hamda ushbu rollarga nisbatan shakllangan tasavvurlar muhim ahamiyat kasb etadi. Ayniqsa, nizoli oilada 
ota-ona o‘rtasidagi munosabatlar, oilaviy rollarning taqsimlanishi, erkaklik va ayollik haqidagi qarashlar hamda 
tarbiyadagi genderga xos kutilmalar o‘smirning o‘zini anglashiga, xulq-atvoriga va ijtimoiy munosabatlariga 
ta’sir qilishi mumkin. Shu nuqtayi nazardan, nizoli oilada ulg‘ayayotgan o‘smirlarning ijtimoiylashuvini faqat 
umumiy ijtimoiy-pedagogik omillar asosida emas, balki gender omilini hisobga olgan holda o‘rganish alohida 
ilmiy ahamiyat kasb etadi.

O‘smirlarning ijtimoiylashuv jarayonini chuqurroq anglash maqsadida mahalliy tadqiqotchilarning ushbu 
yosh davriga oid ilmiy izlanishlari tahlil qilindi. Jumladan, F. F. Ganjiyev, F. F. Sattarov, S. A. Ikromova va yana 
bir mahalliy tadqiqotchining avtoreferatida o‘smir shaxsining rivojlanishi, uning ijtimoiy muhit bilan munosabati 
hamda xulq-atvorining shakllanishiga ta’sir etuvchi omillar turli jihatlardan o‘rganilgan.

F. F. Ganjiyev  tadqiqotida agressiv o‘smirlarning jamiyatga moslashuvi va unga ta’sir etuvchi ijtimoiy-
psixologik determinantlar o‘rganilgan. Tadqiqot natijalari o‘smirning jamiyatga moslashuvi uning atrofidagi ijti-
moiy muhit, shaxslararo munosabatlari va xulq-atvor xususiyatlari bilan uzviy bog‘liqligini ko‘rsatadi. Bu holat 
o‘smirlar ijtimoiylashuvini faqat ijtimoiy tajribani o‘zlashtirish emas, balki jamiyatdagi mavjud munosabatlarga 
moslashish va ularda faol ishtirok etish jarayoni sifatida qarash zarurligini ko‘rsatadi [11].

F. F. Sattarov  o‘smir xulq-atvorining ijtimoiy determinantlarini tadqiq etib, uning shakllanishida ijti-
moiy-ma’naviy muhit, oila, ta’lim muassasasi va jamoatchilik kabi omillarning ahamiyatini asoslagan. Tadqiqotda 
aniqlangan tajovuzkorlik, emotsional beqarorlik, ijtimoiy-madaniy muhitga moslasha olmaslik kabi holatlar 
o‘smirning ijtimoiylashuv jarayonida muayyan qiyinchiliklar yuzaga kelishi mumkinligini ko‘rsatadi. Demak, 
o‘smirning ijtimoiylashuvi uchun uning atrofidagi ijtimoiy muhitning tarbiyaviy va rivojlantiruvchi xususiyati 
muhim ahamiyatga ega [12].

S. A. Ikromovaning  420 nafar o‘smir ishtirokidagi tadqiqotida destruktiv axborotlarning o‘smir shaxsiga 
ta’siri, internet va boshqa axborot vositalariga qaramlik, psixologik himoya mexanizmlari hamda subyektiv 
nazorat lokusi o‘rganilgan. Tadqiqot natijalari o‘smirlarning ijtimoiylashuvi zamonaviy axborot muhiti bilan ham 
chambarchas bog‘liqligini ko‘rsatadi. Ayniqsa, destruktiv axborot ta’siriga qarshi psixologik barqarorlikni shakl-
lantirish o‘smirning ijtimoiy muhitga muvaffaqiyatli moslashishida muhim omil sifatida namoyon bo‘ladi [13].

XULOSA
Ushbu tadqiqotlarni umumlashtirish shuni ko‘rsatadiki, mahalliy olimlarning izlanishlarida o‘smirlarning ijti-

moiylashuvi turli nuqtayi nazarlardan – jamiyatga moslashuv, xulq-atvorning ijtimoiy determinantlari, axborot 
muhitining ta’siri va shaxsning psixologik xususiyatlari orqali yoritilgan.

Bizningcha, mazkur yondashuvlarni birlashtirgan holda o‘smirlarning ijtimoiylashuvini shaxsning ijtimoiy 
tajribani o‘zlashtirishi, ijtimoiy muhitga moslashishi, mavjud munosabatlarda faol ishtirok etishi va o‘z xulq-
atvorini mustaqil boshqarishi bilan kechadigan kompleks jarayon sifatida qarash mumkin.  Bu esa o‘smirlar 
ijtimoiylashuvining ijtimoiy-pedagogik xususiyatlarini o‘rganishda oila, tengdoshlar, ta’lim muhiti va zamonaviy 
axborot makonining o‘zaro ta’sirini hisobga olish zarurligini ko‘rsatadi.

Foydalanilgan adabiyotlar ro‘yxati:
1.	 O‘zbekiston Respublikasi Vazirlar Mahkamasining 2026-yil 28-yanvardagi 34-son “Uzluksiz ta’lim tizimida yoshlarni 

milliy qadriyatlarga sadoqat va vatanparvarlik ruhida tarbiyalash samaradorligini oshirish dasturini tasdiqlash to‘g‘risi-
da”gi qarori. https://lex.uz/uz/docs/-8022994 

2.	 O‘zbekiston Respublikasi Prezidentining 2026-yil 20-apreldagi PF-66-son “Yangi O‘zbekiston yoshlari – 2030” strate-
giyasini tasdiqlash to‘g‘risida”gi Farmoni. https://lex.uz/uz/docs/8155028 

3.	 O‘zbekiston Respublikasi Prezidentining 2024-yil 14-noyabrdagi PF-185-son “Bolalarni ijtimoiy himoya qilish tizimini 
yanada takomillashtirish chora-tadbirlari to‘g‘risida”gi Farmoni. https://lex.uz/uz/docs/-7777239 

4.	 Мудрик А. В. Социальная педагогика : учебник для студентов педагогических вузов / под ред. В. А. Сластенина. 
– 8-е изд., испр. и доп. – М. : Издательский центр “Академия”, 2013. – 240 с.

5.	 Андреева Г. М. Социальная психология : учебник для высших учебных заведений. – М. : Аспект Пресс, 2001. 
– 384 с.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

408

2026-yil, avgust, 8(2)-son

6.	 Фельдштейн Д. И. Психология развития личности в онтогенезе. – М. : Педагогика, 1989. – 208 с.
7.	 Выготский Л. С. Проблема возраста // Собрание сочинений : в 6 т. Т. 4. – М. : Педагогика, 1984. – С. 244–268.
8.	 Божович Л. И. Личность и ее формирование в детском возрасте. – М. : Просвещение, 1968. – 464 с.
9.	 Полежаев В. Д., Полежаева М. В. Определение значимости факторов и механизмов социализации личности на 

основе теории измерения латентных переменных. – С. 1–9.
10.	 Шамионов Р. М. Социализация личности в контексте со-бытия с Другими // Социальная психология и общество. 

– 2012. – Т. 3, № 4. – С. 5–14.
11.	 Ganjiyev F. F. Globallashuv davrida agressiv o‘smirlar jamiyatga moslashishining ijtimoiy-psixologik determinantlari : 

psixologiya fanlari doktori (DSc) dissertatsiyasi avtoreferati. – Toshkent, 2024. – 71 b.
12.	 Sattarov F. F. Zamonaviy jamiyatda o‘smir xulq-atvorining ijtimoiy determinantlari (ijtimoiy-falsafiy tahlil) : falsafa fanlari 

bo‘yicha falsafa doktori (PhD) dissertatsiyasi avtoreferati. – Buxoro, 2024. – 52 b.
13.	 Ikromova S. A. O‘smirlarda destruktiv axborotlarga nisbatan mafkuraviy immunitet shakllanishining ijtimoiy-psixologik 

omillari : psixologiya fanlari bo‘yicha falsafa doktori (PhD) dissertatsiyasi avtoreferati. – Buxoro, 2024. – 52 b.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

514

2026-yil, avgust, 8(2)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

